
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১৯৮
সোনার তরী





তোমার আত্মীয়-মাঝে; কীট পশু পাখি

তরু গুল্ম লতা রূপে বারম্বার ডাকি

আমারে লইবে তব প্রাণতপ্ত বুকে;

যুগে যুগে জন্মে জন্মে স্তন দিয়ে মুখে

মিটাইবে জীবনের শতলক্ষ ক্ষুধা

শতলক্ষ আনন্দের স্তন্যরসসুধা

নিঃশেষে নিবিড় স্নেহে করাইয়া পান

তার পরে ধরিত্রীর যুবক সন্তান

বাহিরিব জগতের মহাদেশ-মাঝে

অতি দূর দুরান্তরে জ্যোতিষ্কসমাজে

সুদুর্গম পথে। এখনো মিটে নি আশা;

এখনো তোমার স্তন-অমৃত-পিপাসা

মুখেতে রয়েছে লাগি; তোমার আনন

এখনো জাগায় চোখে সুন্দর স্বপন;

এখনো কিছুই তব করি নাই শেষ।

সকলি রহস্যপূর্ণ, নেত্র অনিমেষ

বিস্ময়ের শেষতল খুঁজে নাহি পায়;

এখনো তোমার বুকে আছি শিশুপ্রায়

মুখ-পানে চেয়ে। জননী, লহো গো মোরে,

সঘনবন্ধন তব বাহুযুগে ধ’রে

আমারে করিয়া লহো তোমার বুকের,

তোমার বিপুল প্রাণ বিচিত্র সুখের

উৎস উঠিতেছে যেথা সে গোপন পুরে

আমারে লইয়া যাও— রাখিয়ো না দূরে

